
PARLAMENT DE CATALUNYA





Presidència del Parlament
La Presidència del Parlament, en la sessió tinguda el 26 de setembre de 2012, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació del llibre tercer del Codi civil de Catalunya, relatiu a les persones jurídiques, aprovada pel Ple del Parlament en la sessió del 13 de juny de 2012:

«Lei  7/2012, deth 15 de junh, de modificacion deth libre tresau deth Còdi civiu de Catalonha, relatiu as persones juridiques 

Preambul 
Era Lei 4/2008, deth 24 d’abriu, deth libre tresau deth Còdi civiu de Catalonha, relatiu as persones juridiques, auie coma prumèr objectiu rehóner, sistematizar e armonizar era legislacion d’associacions e fondacions, contenguda ena Lei 7/1997, deth 18 de junh, d’associacions, e ena Lei 5/2001, deth 2 de mai, de fondacions. Ath madeish temps, totun, se profitèc er impuls codificador entà actualizar bèri aspèctes deth sòn regim juridic. 

Eth temps transcorrut dempús dera entrada en vigor deth libre tresau, en çò que tanh as naui critèris qu'incorporèc, ei sufisent entà constatar un cèrt excès ena regulacion des requisits entà constituïr fondacions, coma tanben un excès d’intervencionisme ena regulacion dera organizacion e eth foncionament d’aguestes entitats, qu'a implicat, a viatges, un fren ara creacion de naues fondacions. 

Es fondacions e es associacions an vengut actors economics era contribucion des quaus  ne resulte primordiau entara resolucion des desequilibris e de  bèri uns des rèptes qu'era situacion de crisi economica suscite. Aguest potenciau de creishement a estat arreconeishut per diuèrsi organs dera Union Europèa. Era pròva mès recenta d’aguesta reconeishença se tròbe ena Resolucion deth Parlament Europèu deth 8 de seteme de 2010 que sollicite ara Union Europèa e as estats membres que prenguen en compde es enterpreses d’economia sociau e era diuersitat de formes d’enterpresa enes futures politiques d’aucupacion. En aguest punt, cau remercar que diuèrsi estudis an metut en  evidéncia qu'era produccion de bens e servicis ei era foncion d’intervencion economica mès caracteristica adoptada pes fondacions e que ne depenen de manèra decisiva eth creishement e era competitivitat des autes branques d’activitat. 

Per aguest motiu, aguesta lei incorpòre es mesures de simplificacion administrativa qu'establís era Lei 26/2010, der 3 d’agost, de regim juridic e de procediment des administracions publiques de Catalonha, qu'a estenut era aplicacion d’aguestes mesures de simplificacion  a qué obligue era directiva de servicis a tota era accion administrativa. Ena madeisha linha de simplificacion e foment deth sector, es modificacions s’orienten a encoratjar era constitucion de fondacions en tot redusir era dotacion iniciau, a incrementar era autonomia de gestion des fondacions en tot perméter compatibilizar era condicion de patron e era prestacion de servicis ara fondacion jos determinades condicions, a flexibilizar eth regim d’autorizacions entà determinades operacions deth patronat en tot substituïr era autorizacion pera declaracion responsabla e a hèr possible qu'ua persona que non age era condicion de patron pogue exercir eth cargue de secretari, entre autes mesures. 

Eth sector constitutiu, atenguda era sua incidéncia ena reactivacion economica deth sector servicis, non pòt restar ath marge deth marc legau mencionat, que justifique ua reforma dera nòrma constitutiva orientada a obtier  guanhs d’eficiéncia, agilitat e autonomia de gestion enes entitats e,  en conseqüéncia, ua simplificacion de procediments administratius, sense renonciar, totun, ath contraròtle e ara supervision de besonh sus era sua activitat.
Article 1. Modificacion der article 312-3 deth Còdi civiu 

Se modifique er apartat 1 der article 312-3 deth Còdi civiu, que rèste redigit dera manèra següenta: 

«1. Es organs  collegiaus son compausats, aumens, per tres membres, designadi en acte constitutiu o d’acòrd damb es estatuts, e an d’auer aumens ua persona damb eth cargue de president e ua auta damb eth de secretari. Aguest darrèr cargue pòt correspóner a ua persona que non age era condicion de membre der organ  collegiau. Eth secretari, en aguest cas, interven enes reünions damb votz mès sense vòt, e a eth déuer d’avertir dera legalitat des acòrds que pretene adoptar er organ.» 
Article 2. Modificacion der article 312-9 deth Còdi civiu 

Se modifique era letra a der apartat 3 der article 312-9 deth Còdi civiu, que rèste redigida dera manèra següenta: 

«a) En cas que se tracte d’ua persona fisica, eth deth conjunt, eth d’autes persones damb qui òm sigue  especiaument restacat per ligams d’afectivitat, eth des sòns parents en linha  dirècta e, en linha collaterau, enquiath tresau grad de consanguinitat o afinitat; e eth des persones juridiques enes quaus òm exercisque foncions d’administracion o qu'òm constituïsque damb eres, dirèctaments o per mejan d’ua persona interpausada, ua unitat de decision, d’acòrd damb era legislacion mercantila.» 
Article 3. Modificacion der article 315-2 deth Còdi civiu 

Se modifique era letra e der article 315-2 deth Còdi civiu, que rèste redigida dera manèra següenta: 

«e) Es delegacions de foncions e era sua modificacion, revocacion o substitucion. Aguesti actes non son inscriptibles en cas des associacions.»
Article 4. Modificacion der article 331-2 deth Còdi civiu 

Se modifique er article 331-2 deth Còdi civiu, que rèste redigit dera manèra següenta: 

«Article 331-2. Capacitat entara constitucion 

»1. Pòden constituïr fondacions es persones fisiques e es persones juridiques, privades e publiques. Es persones juridiques publiques solament ac pòden hèr amassa damb persones privades, d’acòrd damb era sua nòrma. 

»2. Es persones fisiques, entà constituïr ua fondacion, an d’auer capacitat d’obrar plea, s'ac  hèn entre viui, o capacitat entà testar, s'ac  hèn per causa de mòrt. 

»3. Entà qu'es persones juridiques poguen constituïr ua fondacion, cau qu'es nòrmes que les regulen  non les ac proïbisquen e qu’er acòrd, a on a de constar  era fin d’interès generau que se preten arténher, sigue adoptat per un organ competent ad aguest efècte o damb facultats sufisentes. 

»4. Es fondadors an d’auer era liura disposicion des bens qu'apòrten ara fondacion.» 
Article 5. Modificacion der article 331-5 deth Còdi civiu 

Se modifique er apartat 1 der article 331-5 deth Còdi civiu, que rèste redigit dera manèra següenta: 

«1. Era dotacion iniciau dera fondacion a de consistir en sòs o d'auti bens fructifèrs e non pòt auer ua valor inferiora a 30.000 èuros. En tot cas, es bens dera dotacion iniciau an d’èster adaptadi entà iniciar o amiar a tèrme es activitats constitutives e an d’èster liures de cargues que n’empedisquen o ne limiten d’ua manèra significativa era utilitat entara fondacion.» 
Article 6. Modificacion der article 331-6 deth Còdi civiu 

Se modifique er apartat 5 der article 331-6 deth Còdi civiu, que rèste redigit dera manèra següenta: 

«5. S'era dotacion s’apòrte en sòs, se n’admet eth desborsament successiu. En aguest cas, eth desborsament iniciau a d’èster aumens deth 25% e era rèsta s’a de hèr efectiva en  tèrme de cinc ans. S'era fondacion ei constituïda per persones fisiques o juridiques privades, eth compromís de desborsament successiu a de constar en ua escritura publica damb valor de títol executiu, d’acòrd damb çò qu'establís era legislacion  processau civiu. S'ei constituïda per persones juridiques publiques, eth compromís des aportacions successives a de constar de manèra  exprèssa en acòrd constitutiu aprovat per organ de govèrn competent, d’acòrd damb çò qu'establís era legislacion de finances publiques.»
Article 7. Modificacion der article 331-8 deth Còdi civiu 

Se modifiquen es apartats 2 e 3 der article 331-8 deth Còdi civiu, que rèsten redigidi dera manèra següenta: 

«2. Maugrat tot çò qu'establís er apartat 1, se pòden constituïr fondacions damb ua dotacion de quantitat non inferiora a 15.000 èuros per un  tèrme maximal de cinc ans, d’acòrd damb es nòrmes següentes: 

»a) Era carta constitutiva a de contier un programa d’accion que comprengue tot eth periòde de foncionament dera fondacion, a on s’i a d’indicar es recorsi financèrs qu'es fondadors se comprometen a aportar cada exercici entath compliment dera fin constitutiva. Es aportacions comprometudes an de demorar sufisentaments garantides. 

»b) Es estatuts an d’establir eth periòde de durada dera fondacion, que comence a compdar  dera data d’inscripcion en Registre de Fondacions. 

»c) Era fondacion non pòt amiar a tèrme dirèctaments explotacions economiques coma activitat de caractèr principau. 

»3. Es fondacions pòden modificar es estatuts entà prorogar era sua durada enquia un periòde maximal equivalent ara mitat deth  tèrme iniciau previst en moment de constituïr-se, o entà hèr-la indefinida. En cas des fondacions a qué hè referéncia er apartat 2, entà passar a auer durada indefinida an d’incrementar era dotacion enquia arribar ara quantitat qu'establís er article 331-5.1 e an de presentar eth projècte de viabilitat economica  a que hè referéncia er article 331-7.2.» 

Article 8. Modificacion der article 332-1 deth Còdi civiu 

1. Se modifique era letra h der apartat 3 der article 332-1 deth Còdi civiu, que rèste redigida dera manèra següenta: 

«h) Es que requerissen era autorizacion o aprobacion deth protectorat o era adopcion e regularizacion d’ua declaracion responsabla.» 

2. S’ahig ua letra, era e, ar apartat 3 der article 332-1 deth Còdi civiu, damb eth tèxte següent: 

«e) Era adopcion e regularizacion des declaracions responsables.»
Article 9. Modificacion der article 332-2 deth Còdi civiu 

Se modifique er article 332-2 deth Còdi civiu, que rèste redigit dera manèra següenta: 

«Article 332-2. Direccion dera gestion ordinària 

»1. Eth patronat, d’acòrd damb çò qu'eventuauments disposaràn es estatuts, pòt designar ua o mès persones entà exercir foncions de direccion dera gestion ordinària dera fondacion. S'aguestes foncions son manades a bèth patron, cau hè'c d’acòrd damb er article 332-10. 

»2. S’apliquen as persones damb foncions de direccion es articles 332-3.2 e 332-9 per çò qu'ei dera sua capacitat, des causes d’inabilitacion e dera accion en cas de conflicte d’interèssi.» 
Article 10. Modificacion der article 332-9 deth Còdi civiu 

Se modifique er article 332-9 deth Còdi civiu, que rèste redigit dera manèra següenta: 

«Article 332-9. Conflicte d’interèssi e autocontractacion 

»1. Es patrons e es persones que s’i  comparen, d’acòrd damb er article 312-9.3, solament pòden realizar operacions damb era fondacion se demore sufisentaments acreditat eth besonh e era prevalença des interèssi dera fondacion sus es particulars deth patron o persona comparada. Abans d'amiar a tèrme era operacion, eth patronat a d’adoptar ua declaracion responsabla e l’a de presentar ath protectorat amassa damb era documentacion justificativa  pertinenta, d’acòrd damb çò que dispòse er article 332-13. 

»2. Era declaracion responsabla  a qué hè referéncia er apartat 1 a de respectar çò que dispòsen es articles 312-9 e 332-13.» 
Article 11. Modificacion der article 332-10 deth Còdi civiu 

Se modifique er article 332-10 deth Còdi civiu, que rèste redigit dera manèra següenta: 

«Article 332-10. Gratuïtat des cargues 

»1. Es patrons exercissen es sòns cargues gratuïtaments, encara qu’an dret ara avança de sòs e ath remborsament des despenses degudaments justificades e ara indemnizacion pes damatges produsidi per arrason d’aguest exercici. 

»2. Es patrons pòden establir ua relacion laborau o professionau retribuïda damb era fondacion a condicion que s’articule mejançant un contracte que determine claraments es prètzhèts laboraus o professionaus que se retribuïssen. En tot cas, aguesti prètzhèts laboraus o professionaus retribuïdi an d’èster diferenti des prètzhèts e foncions que son pròpris deth cargue de patron. 

»3. Eth patronat, abans dera formalizacion deth contracte deth patron damb era fondacion, a de presentar ath protectorat era declaracion responsabla d’acòrd damb çò qu'establís er article 332-9. S’er impòrt des contractes formalizadi damb un patron ei superior a 100.000 èuros annaus o ath 10% des ingrèssi meritadi en darrèr exercici economic barrat e aprovat peth patronat, s’a d’acompanhar era declaracion responsabla damb un repòrt validat per tecnicians independenti que justifique qu'era contractacion ei avantatjosa entara fondacion e arrespon a critèris deth mercat laborau o professionau. Tanben se requerís eth dit repòrt s'eth còst annau des contractes formalizadi damb patrons, mès eth còst deth nau contracte que se vò formalizar, ei superior ath dit 10%. 

»4. Eth nombre de patrons damb relacion laborau o professionau damb era fondacion a d’èster inferior ath nombre de patrons previsti entà qu'eth patronat se considère valablaments constituït.»
Article 12. Addicion d’un article, eth 332-13, ath Còdi civiu 

S’ahig un article, eth 332-13, ath Còdi civiu, damb eth tèxte següent: 

«Article 332-13. Declaracion responsabla 

»1. Era adopcion de declaracions responsables peth patronat a d’èster acordat damb eth vòt favorable de dus tèrci deth nombre totau de patrons, sense computar es que non poderàn votar per arrason de conflicte d’interèssi damb era fondacion. Ena acta dera reünion e enes  certificats que dèishen constància d’aguesti acòrds s’a de hèr a constar eth sens deth vòt des patrons. Es declaracions responsables s’an de formular d’acòrd damb un modèl normalizat e acreditar mejançant un certificat signat peth secretari damb era aprobacion deth president. 

»2.  Abans dera adopcion der acòrd sus era declaracion responsabla, es patrons an de disposar des repòrts exigidi pera lei e dera rèsta d’informacion considerabla. Es modèls normalizadi des declaracions responsables deth patronat, signadi per toti es patrons que les an adoptades, s’an de presentar ath protectorat, amassa damb ua còpia des repòrts que pertòquen, abans d’executar er acte o autrejar eth contracte qu'ei objècte dera declaracion responsabla. Tanben s’an d’adjúnher ara declaracion responsabla es objeccions ara contractacion qu'age formulat quinsevolhe des membres deth patronat competent ena madeisha acta o en un escrit separat. Era presentacion dera declaracion responsabla deuant deth protectorat s’a de hèr en  tèrme d’un mes a compdar dera data qu’eth patronat l’age acordada. 

»3. Era realizacion der acte o contracte objècte dera declaracion responsabla s’a d’acreditar deuant deth protectorat, damb era presentacion deth document que lo formalize, en  tèrme de dus mesi a compdar dempús dera data que s’a presentat era declaracion responsabla ath protectorat. S’er acte o contracte se formalize per mejan d’ua escritura publica, s’i a d’incorporar era declaracion responsabla. 

»4. Era informacion sus es declaracions responsables e sus era perfeccion des actes o contractes que ne son objècte a de hèr part deth contengut minim dera memòria des compdes annaus, amassa damb era rèsta d’informacion  a qué hè referéncia er article 333-8.e. 

»5. Eth protectorat a de méter a disposicion des fondacions es modèls normalizadi de declaracion responsabla. 

»6. Era inexactitud, falsetat o omission, de caractèr essenciau, en quinsevolhe manifestacion, donada o document que cònste en ua declaracion responsabla o que l’acompanhe compòrten, damb era audiéncia prealabla deth patronat, er arrefús dera facultat d’autrejar er acte o contracte e, s'aguest a ja estat autrejat, s’aplique çò qu’er article 312-10 establís sus era ineficacitat d’acòrds, decisions e actes e se pòden iniciar es accions que corresponen entà exigir es responsabilitats qu'establís era legislacion. Es patrons que hèsquen a constar ena acta eth sòn vòt contrari rèsten exempts dera responsabilitat que ne pogue derivar.» 
Article 13. Modificacion der article 333-1 deth Còdi civiu 

Se modifique er article 333-1 deth Còdi civiu, que rèste redigit dera manèra següenta: 

«Article 333-1. Actes de disposicion 

»1. Es bens qu'intègren era dotacion e es destinadi dirèctaments ath compliment des fins constitutives solament pòden èster alienadi o grauadi a títol onerós e en tot respectar es condicions metudes pes fondadors o es aportadors. Eth producte obtengut damb era sua alienacion o carga s’a de reinvestir en aquesiment o melhorament de d’auti bens en tot aplicar eth principi de subrogacion reau. 

»2. Se se dan circonstàncies excepcionaus qu'empedissen complir totauments o parciauments eth déuer de reinvestiment, eth patronat, abans d'amiar a tèrme er acte de disposicion, a de presentar ua declaracion responsabla ath protectorat  a on i hèsque a constar que se dan aguestes circonstàncies e a d’aportar un repòrt soscrit per tecnicians independenti qu'acredite eth besonh der acte de disposicion e es arrasons que justifiquen eth non-reinvestiment. Tanben a de justificar era destinacion que se dongue ath producte que non se reinvestisque, qu'a d’èster tostemp laguens des fins dera fondacion. 

»3. En toti es casi, es actes d’alienacion o carga de bens immòbles, establiments mercantils o bens mòbles, damb ua valor de mercat superiora a 15.000 èuros, s’an de comunicar ath protectorat abans d’executar-les. S'era valor de mercat supère es 100.000 èuros o eth 20% der actiu dera fondacion que resulte deth darrèr balanç aprovat, eth patronat, abans dera perfeccion deth contracte, a de presentar ua declaracion responsabla ath protectorat  a on i hèsque a constar qu’era operacion ei avantatjosa entara fondacion e a d’aportar un repòrt soscrit per tecnicians independenti qu'acredite qu’era operacion arrespon a critèris economicofinancièrs e de mercat. Se n’ excèpten es actes d’alienacion de bens negociadi en mercats oficiaus s’era alienacion se hè aumens peth prètz de cotizacion. 

»4. Es persones qu'agen intervengut en representacion dera fondacion en un acte d’alienacion o carga que pogue èster objècte de publicitat  registrau n’an de sollicitar sense retard era inscripcion en Registre dera Proprietat o en registre que pertòque per arrason der objècte. 

»5. Es alteracions patrimoniaus derivades des actes d’alienacion o carga an de demorar rebatudes en inventari dera fondacion. Era realizacion d’aguesti actes tanben s’a de hèr a constar ena memòria des compdes annaus. 

»6. Era autorizacion prealabla deth protectorat entà hèr actes de disposicion, carga o administracion extraordinària ei de besonh enes casi següenti: 

»a) S'eth donador ac a exigit exprèssaments. 

»b) S'ac establís ua disposicion estatutària. 

»c) S'es bens o  drets objècte de disposicion s’an arrecebut d’institucions publiques o s’an aquerit damb hons publics. 

»7. Se, en  tèrme de dus mesi a compdar dera presentacion dera sollicitud d’autorizacion, eth protectorat non a dictat ua resolucion expressa, opère eth silenci administratiu positiu e er objècte dera sollicitud s'a per autorizat, lheuat qu'eth protectorat age requerit ath sollicitaire determinada documentacion relativa ara sollicitud d’autorizacion.»
Article 14. Modificacion der article 333-11 deth Còdi civiu 

Se modifique er article 333-11 deth Còdi civiu, que rèste redigit dera manèra següenta: 

«Article 333-11. Auditoria de compdes 

»1. Es compdes annaus dera fondacion s’an de sométer a ua auditoria extèrna se, pendent dus ans consecutius, ena data deth barrament der exercici, concorren aumens dues des circonstàncies següentes: 

»a) Qu'eth totau der actiu sigue superior a 6 milions d’èuros. 

»b) Qu’er impòrt deth volum annau d’ingrèssi ordinaris sigue superior a 3 milions d’èuros. 

»c) Qu'eth nombre mejan de trabalhadors pendent er exercici sigue superior a cinquanta. 

»d) Qu'aumens eth 40% des ingrèssi provenguen des administracions publiques per mejan de subvencions, convènis o quin tipe que sigue de contracte de prestacion de servicis. 

»e) Qu'age arrecebut ingrèssi de quini tipes que sigue provenenti de quina administracion publica que sigue per ua valor superiora a 60.000 èuros en conjunt der exercici. 

»2. Es compdes annaus dera fondacion s’an de sométer a ua auditoria extèrna cada viatge que, per mejan d’ua resolucion motivada, eth protectorat aprècie eth besonh d’obtier ua imatge mès fidèla e complèta des compdes.» 
Article 15. Modificacion der article 334-4 deth Còdi civiu 

Se modifique er apartat 3 der article 334-4 deth Còdi civiu, que rèste redigit dera manèra següenta: 

«3. Son aplicables as hons especiaus es disposicions d’aguest títol relatives ara autorizacion d’actes de disposicion, ara formulacion de declaracions responsables, ath déuer de reinvestiment e ara aplicacion d’ingrèssi ath compliment des fins constitutives.»
Article 16. Modificacion dera disposicion transitòria quatau dera Lei 4/2008 

Se modifique era letra b dera disposicion transitòria quatau dera Lei 4/2008, que rèste redigida dera manèra següenta: 

«b) Hèr operacions subjèctes a autorizacion prealabla, sense auer-la demanada, o subjèctes a declaracion responsabla, sense auer-la adoptada e presentada  per auança, enes tèrmes der article 332-13.»
Disposicion transitòria. Procediments en tramitacion 

As expedients d’autorizacion d’actes o contractes peth protectorat iniciadi abans dera entrada en vigor d’aguesta lei s’aplique eth libre tresau deth Còdi civiu de Catalonha, relatiu as persones juridiques, ena redaccion en vigor en moment immediataments anterior ara entrada en vigor d’aguesta lei, lheuat qu'era persona interessada òpte per acuelher-se ath regim qu'establís aguesta lei, sense perjudici  d’aquerò qu’establís era disposicion transitòria prumèra dera Lei 4/2008. 
Disposicion derogatòria 

S'abolissen es precèptes següenti: 

a) Er apartat 3 der article 314-5 e er apartat 6 der article 331-6 deth Còdi civiu de Catalonha. 

b) Es disposicions addicionaus dusau e tresau dera Lei 4/2008,  deth 24 d’abriu, deth libre tresau deth Còdi civiu de Catalonha, relatiu as persones juridiques.»

Palau del Parlament, 26 de setembre de 2012
La presidenta del Parlament

Núria de Gispert i Català

